
Inatsisartut Suleriaasianni § 36 malillugu apeqquteqaat aallaavigalugu oqallinnissamik imaattumik 

siunnersuuteqarpunga: 

 

Perorsaanermi, isumaginninnermilu suliatigut piginnaasat meeqqat atuarfiani atualertunut 

atorluarluarnissaannut qanoq pitsaanerulersinnaanersugut pillugu, apeqquteqaat aallaavigalugu 

oqallinnissamik siunnersuut 

(Inatsisartunut ilaasortaq Pipaluk Olsen, Demokraatit)  

 

Meeqqat atuarfiani atualerneq, meeqqat inuunerini aalajangiilluinnartut ilagaat. Tassani piumasaqaatit, 

naatsorsuutillu nutaat iserfigalugit meeraq atuartuunerup silarsuaanut isertarpoq. Taassuma saniatigut 

ataatsimoornerit nutaat sungiunniartussaavai. Atualerneq meeqqat ilaannut toqqissisimarluni 

nalinginnaaginnartarpoq, ilaannulli nalorninermik, eqqissiviilliornermik, misigissutsikkullu annertuumik 

unammillernartunik kinguneqartarluni. Demokraatit isumaqarput, ikaarsaarneq taanna sapinngisamik 

meeqqanut tamanut toqqissisimanartuunisaa, ataqatigiinnissaa, ineriartuutaanissaalu inuiaqatigiittut 

qulakkiissallugu akisussaaffeqartugut. 

 

Perorsaasutut ilinniarsimasutut, ukiorpassuarnilu meqqaanik, matumani aamma ulluunerani 

paaqqinnittarfimmit atualertussanik sullissisutut ukiorpassuarni misilittagalittut meeqqat 

atugarissaarnissaannut aamma ilikkarnissaannut atassuteqaatit, toqqissisimaneq, qanilaarnerlu qanoq 

isumaqartiginersut ilisimavara. Meeqqat inersimasunik imminermut piffissaqartunik, qisuariaatsiminnut 

paasinnittunik, nutaanullu ikaarsaarnerminni tapersersuisunik naapitsigaangamik 

toqqissisimanerulersarput, ilikkagaqarusussuseqarnerulersarlutillu. Sulisorpassuit taamatulli 

misilittagaqarput, meeqqallu atuarfiani suli pingaaruteqarluinnartoq. 

 

Ullumikkut nukarlerni atuartitsinermi atuartitsineq, suliatigullu anguniakkat ukkataralugit 

aaqqissuussaavoq. Ilutigisaanik ilinniartitsisunik amigaateqarpugut, ilinniartitsisut sulerulupput, meeqqat 

atuarfianilu isumalluutit killeqarlutik. Meeqqat tamarmik pisariaqartitamisut tapersersornissaannut, 

qanilaarnissaannullu tamanna ajornakusoortitsisinnaavoq. Meeqqat ukiuni siullerni atuarnerini taamak 

ippoq, tassani meeqqat misigissutsikkut ineriartornerat, ataatsimoornernilu peqataasinnaanerat ukiuni 

tulliuttuni atuarnissaanni aalajangiisuummat. 

 

Ilutigisaanik inuiaqatigiinnitsinni perorsaanermi, isumaginninnermilu suliatigut piginnaasaqarluartunik 

peqarpugut. Perorsaasut, isumaginninnermi ikiortit, socialassistentillu meeqqat atugarissaarnissaannik, 

atassuteqaataannik, timikkut oqariartuutaannik, misigissutsikkullu ersiutaannik suliaqassallutik 

ilinniarsimasuupput. Meeqqanut atualertunut, nutaamillu aaqqissuussisimanermiilertussanut nutaanillu 

naatsorsuuteqarfiusumiilertussanut piginnaasat taakkua immikkut pingaaruteqarput. Piginnaasat 

taakkorpiaat meeqqanut atualertunut immikkut tapersersorneqarnissaminnik pisariaqartitsisunut 

aalajangiisumik allannguisinnaasut, uanga nammineerlunga misilittagaraara. 

Kingumut qiviaraanni perorsaasut siornatigut meeqqat atualernerini suleqataalluinnarsimapput, tamannali 

piffissap ingerlanerani annikilliartuinnarsimalluni. Perorsaanermi, isumaginninnermilu suliatigut piginnaasat 

ullumikkut ilumut naammattumik atorluarnerigut apeqqusernarpoq. Pingaartumik piffissami 

ilinniartitsisunik amigaateqarneq, atugarissaarnissallu unammillernartinneqarnera pillugu meeqqat 

atuarfiani ajornartorsiutigineqartut ilisimaneqartillugu. Demokraatit isumaqarput, meeqqat atuarnerat 

atugarissaarnermit, atassuteqaatinit aamma paasineqartutut misiginissamit 

immikkoortinneqarsinnaanngitsoq. Meeqqat inersimasunit atuartuinnaanngitsutut, inuttulli 

naapinneqaraangamik ilikkagaqarusussuseqarnerat, ataatsimoornernullu peqataarusussusseqarnerat 

annertusisarpoq. Perorsaanermi isumaginninnermilu suliatigut suliallit uani atuartitsinermi 

pingaarutilimmik ikiuutaasinnaapput. Ilinniartitsisunut taartiussanngillat, meeqqamilli sullissineq 

nukittorsassallugu. 

 

Tamanna pillugu tunngaviusumik apeqqutit, inatsisartut isummerfigisariaqagaat saqqummerput: 

 

- Meeqqat atuarfiani atualertunut suliatigut piginnaasagut pitsaanerpaamik atorpagut? 

- Meeqqat atuarfiani atualerneq meeqqat atugarissaarnissaat, ilinniartitsisullu sulinermi atugaat 

naammattumik tapersersorlugit atualerneq aaqqissuussimavarput? 

- Perorsaanermi, suliatigullu piginnaasat inuiaqatigiinnitsinni pigeriikkagut, meeqqat ukiuni siullerni 

atuarnerini iluaqutissanngorlugit atussallugit pikkoriffigaarput? 

 

Meeqqat atuarfiani pitsaassuseq nukittorsassallugu, ilutigisaanillu sulisutigut isumalluutit 

akisussaassuseqarnerusumik atussallugit kissaatigigutsigu, taava tamanna ammasumik, piviusorsiortumillu 

oqallisigineqartariaqarpoq.  

 

Oqallilluarnissarput qilanaaraara, Naalakkersuisullu maanilu Inatsisartuni partiit oqallinnermut sunik 

immersueqataanissaat qilanaaralugu. 


